
Om denne boka

Kva skjedde eigentleg under Davids kamp mot Goliat? Kva er opphavet til uttrykket “heile sulamitten”? Og visste du at profeten Daniel blei send i løvehola som følgje av politisk maktkamp?

Bibelen er både verdslitteratur og heilag skrift, den mest utbreidde boka på jordkloden. Bibelen er trusgrunnlaget for over to milliardar kristne og ein grunnstein i den vestlege sivilisasjonen. Også her i Noreg har Bibelen sett eit tydeleg preg på språk, kultur og samfunnsliv. Men veit vi eigentleg kva som står i han?

Alf Kjetil Walgermo, forfattar og kulturredaktør i Vårt Land, har skrive ein kunnskapsrik og lett tilgjengeleg guide til Bibelen. Med stor nysgjerrigheit og pedagogisk kløkt tek han med seg lesaren inn i Det gamle og Det nye testamentet. Du kan ikkje alt om Bibelen etter å ha lese denne boka, men du kan ganske mykje meir enn dei fleste.

FORORD

«I opphavet skapte Gud himmelen og jorda.» Slik lyder den første setninga i Bibelen. Dei sju orda spenner opp eit enormt lerret for oss. Korleis er det å vere eit menneske under stjernehimmelen?

På den eine sida verkar ikkje stjerneskimmeret å lyse tilstrekkeleg opp i mørket: Adam og Eva braut det einaste forbodet i Edens hage og blei drivne ut. Kain slo i hel bror sin, Abel, i rein misunning. Kong David sende krigaren Uria i døden for å sikre seg kona hans. Kong Herodes drap alle gutebarn under to år for å rydde unna ein mogleg konkurrent til trona. Judas Iskariot sveik Jesus med eit kyss.

På den andre sida er Bibelen full av lys. Frå Guds første replikk i 1. Mosebok, der han skaper lyset, til Bibelens siste bok, er lyset ei gjennomgripande positiv kraft.1 Jesus seier det sjølv i Johannesevangeliet: «Eg er lyset i verda. Den som følgjer meg, skal ikkje vandra i mørkret, men ha livsens lys.»2

I ei rekke av historiene i Bibelen blir mørket vendt til lys. Josef blir kasta i ein brønn og seld som slave av brørne sine, men får etter kvart ei høg stilling i Egypt og endar med å berge folket sitt. Kong David erkjenner brotsverket sitt, får større ære enn dei fleste andre i Bibelen og blir stamfar til Messias. Og Simon Peter, som fornekta Jesus tre gonger, blir grunnvollen for den første kristne kyrkja.

Det er denne kyrkja apostelen Paulus er med på å utbreie når han skriv orda som framleis er kjende over heile verda: «Så blir dei verande desse tre: tru, von og kjærleik. Og størst blant dei er kjærleiken.»

Bibelen lærer oss mykje om korleis vi menneske skal oppføre oss, og ikkje oppføre oss, mot kvarandre. «Alt de vil at andre skal gjera mot dykk, skal de òg gjera mot dei», seier Jesus i Matteusevangeliet. Med den gylne regelen, som setninga blir kalla, skapte Jesus ein etisk gullstandard. Men han gjorde meir enn det. Han forkynte også håpet om himmelriket, eit rike som høyrer barna til.

Jesus snudde opp ned på etablerte samfunnsstrukturar. Han løfta barnet opp som ideal i eit samfunn der barn hadde låg status. Han forkynte nåde og tilgiving som motstykke til hemn og straff. Han talte venleg med prostituerte, sjuke og fattige, men utfordra rikfolk og refsa den religiøse eliten. Bibelen fortel at han gjekk frivillig i døden, før han stod opp att frå dei døde den tredje dagen.

Skaping, liv, død og frelse – dei bibelske tematikkane kunne neppe ha vore større. Så står då også Bibelen si verknadshistorie i ein særklasse i vår del av verda. Bibelen utgjer trusgrunnlaget for over to milliardar kristne og er ein grunnstein i den vestlege sivilisasjonen. Men veit vi eigentleg kva som står i han?

Eg trur det finst ganske mange som tenker at dei burde ha kunna meir om Bibelen. Ein må ikkje vere religiøs for å oppdage at bibelkunnskap framleis er viktig for å knekke ein del av kodane i samfunnet, i språket, kunsten og kulturen. Litteraturen, musikken og den bildande kunsten har gjennom tidene drukke så mykje av bibelske kjelder at manglande bibelkunnskap kan bli ei vesentleg hindring for kunstopplevinga. Og tenk berre på populærkulturen. Fleire av dei mest populære TV-seriane er spekka med bibelsitat og bibelallusjonar. Vi risikerer å gå glipp av mykje dersom Bibelen er ukjent for oss.

Ei rekke språklege uttrykk stammer frå Bibelen. Til dømes kjem ordet «uriaspost» frå den nemnde historia om kong David som sende Uria i krigen for å døy. Ein «laban» er ein lømmel – og svigerfaren til patriarken Jakob i 1. Mosebok. Mens «Davids kamp mot Goliat» er ein av dei fremste gjengangarane i samfunnsdebatten – og i sportsjournalistikken.

Bibelkunnskap har i mange hundreår vore ein del av det vestlege danningsidealet. Dette er kanskje ikkje så sjølvsagt lenger. Mange har ein bibel i hylla, men få tek seg tid til å lese i han. Ifølgje ei nyleg undersøking eig 67 prosent av alle nordmenn ein bibel eller eit nytestamente, men berre 18 prosent har lese i han det seinaste året.3

Vi har ikkje lenger ei statskyrkje i Noreg. Bibelen har likevel ein viktig posisjon i det norske samfunnet. Bibelsk tankegods har påverka språket vårt, styresettet vårt, lovverket vårt, flagget vårt – ja, dei fleste sider av samfunnslivet. Vår kristne og humanistiske arv er rett og slett uforståeleg utan Bibelen.

For nokre år sidan kom det ei ny omsetting av Bibelen til bokmål og nynorsk, den såkalla Bibel 2011. Eit verk som Bibelen må stadig omsettast på nytt, så teksten blir mest mogleg forståeleg for nye generasjonar. Rundt 500 år etter at Martin Luther omsette Bibelen til tysk, ligg han i dag open for dei fleste som ønskjer å lese i han, på ei mengd med språk.4

Det finst fleire land i verda der folk kan bli forfølgde for å eige eller lese i ein bibel. Og det finst mange døme i historia på menneske som har brukt Bibelen til å legitimere brutale eller undertrykkande handlingar. Å lese Bibelen kan definitivt vere farleg. På den andre sida er Bibelen ei frigjerande bok som menneske over heile verda reknar som heilag, og som mange bygger livet sitt på. Å skulle skrive ein guide til dette overveldande stoffet kan fylle ein kvar forfattar med ærefrykt.

Så også meg. Ei bok om Bibelen kan aldri bli ein fyllestgjerande fasit, og ein kan skrive lange avhandlingar om kvart einaste vesle vers eller tema. Prosjektet mitt har vore å trekke fram noko av det viktigaste, og gi eit breitt overblikk. Eg har skrive denne boka til dei som aldri rakk å ta fatt på Bibelen – og til lesarar som kjenner behovet for å friske opp att bibelhistoriene frå barndommen. Eg ser ikkje bort ifrå at også aktive bibellesarar kan lære noko nytt.

På dei neste sidene tek eg for meg alle bøkene i Bibelen og gir ei lita innføring i kvar av dei. Eg går grundigare inn i nokre bibelske kjernetekstar, og raskare gjennom andre. Det er uråd å få med alt, men målet er å peike på noko av det eg ser som det mest sentrale – og litt av det artigaste, fælaste og raraste – i dei ulike bibelbøkene. Eg har lagt vekt på å trekke fram og forklare bibelstader som alle burde kjenne til, peike på aspekt som er viktige i kristendommen, gi korte riss av bibelforskinga og tilby noko av det «vesle ekstra». Du kan ikkje alt om Bibelen etter å ha lese denne boka, men du kan ganske mykje meir enn dei fleste.

Sjølve ordet bibel kjem frå greske «biblia». Det er fleirtalsforma for «biblíon», som tyder «lita bok». Bibelen kan lesast både som 66 separate bøker og som eit stort samanhengande verk. Han er inndelt i Det gamle testamentet (GT), som kristne og jødar har felles, og Det nye testamentet (NT), som står sentralt i kristendommen. Den katolske bibelen opererer med 73 bøker, ikkje 66. I protestantisk tradisjon blir dei sju ekstra bøkene rekna som gammaltestamentlege apokryfar, med lågare status enn dei 66 kanoniske skriftene.5 I denne boka har eg også skrive om desse sju.

Korleis blei eigentleg Bibelen til – og kven bestemte kva slags skrifter som skulle få bli med i han? I det nyleg omtalte tilfellet, skilnaden mellom den katolske og den protestantiske Bibelen, er det korte svaret Martin Luther. Luther meinte at Det gamle testamentet berre skulle inkludere bøkene som fanst i den hebraiske bibelen.6 Dermed heldt protestantane fram med ein «mindre» bibel enn katolikkane og dei ortodokse.

Eit anna og nokså omfattande spørsmål er korleis Det nye testamentet blei til. Dei første kristne hadde ikkje noko nytestamente, men hadde Det gamle testamentet som si heilage skriftsamling. Etter kvart blei det likevel skrive ulike typar kristne skrifter som blei brukte i gudstenestelivet og til undervising av truande – starten på vårt nytestamente.

Tidlege kriterium i den kristne kyrkja var om skriftene kunne førast attende til ein apostel (eller nære medarbeidarar av apostlane) og om dei var lesne og anerkjente i dei kristne kyrkjelydane. Etter kvart var det fleire og fleire som stilte opp lister over såkalla anerkjente bøker, der dei fire evangelia, Apostelgjerningane og Paulus-breva på eit tidleg tidspunkt hadde «sikker plass».7

Formelt var ikkje Bibelen ferdigstilt før langt ut på 300-talet.8 Etter kyrkjemøtet i Kartago i år 397 var Bibelen definert og anerkjent av heile den vestlege kyrkja – også dei gammaltestamentlege apokryfane som Luther seinare fekk vippa ut. Utanom denne reformatoriske slankeprosessen er Bibelen den same i dag som på 300-talet etter Kristus.

Men er Bibelen verkeleg Guds ord? Somme vil hevde at tekstane er ufeilbarlege, mens andre ser dei som menneskelege uttrykk for religiøs lengsel. Spennet kan vere stort mellom posisjonane. På alle kantar finst det bibellesarar som meiner at deira eiga forståing av Bibelen er den rette.

Eg nærmar meg difor bibelstoffet med stor respekt. Eg har sjølv ei lang og mangslungen historie som lesar av Bibelen, som kristen og søkande, og som kritikar, forfattar og redaktør. Eg har gjennom åra nærma meg Bibelen både truande, tvilande og undrande. I mange år las eg i Bibelen kvar dag, i mange år klarte eg knapt å opne han. Men heilt frå eg fekk min første bibel som sjuåring, har han vore med meg som eit grunnelement i tilværet: Han har stått sentralt i å forme livssynet mitt. Han har vore ein grunnkode i det litteraturkritiske arbeidet mitt, i møte med klassisk verdslitteratur så vel som norsk samtidslitteratur.9 Og han har vore ein hjørnestein i den skjønnlitterære skrivinga mi, som ein urtekst å vere i tilbakevendande samtale med.10 Bibelen har på fleire måtar vore den viktigaste boka i livet mitt.

Mot slutten av arbeidet med denne boka opplevde eg mitt livs største sorg. Kona mi, Tone, og eg gledde oss til å bli foreldre til ei lita jente. Sunniva på to år gledde seg til å få ei veslesøster. Men vesle Tomine skulle aldri få oppleve dagslyset. Ho døydde i mors liv berre tre dagar før fødselsterminen.

Det er mange måtar å lese Bibelen på. Den seinaste tida har eg lese han som ein sørgjande far, med himmelhåp for det vesle barnet vi mista. Det ligg noko vanskeleg, men også godt, i at Gud ifølgje Bibelen valde å komme til jorda gjennom ein fødsel, som eit lite barn. Den same Jesus som låg i krybba i Betlehem, skulle seinare forkynne at himmelriket høyrer barna til.

Så er det kanskje barneblikket som ser klarast, slik den to år gamle Sunniva sa det då ho fekk sjå kunstnaren Lucas Cranach den eldres målarstykke La de små barn komme til meg: «Å! Det er Jesus og Tomine!»

Dette er sprengkrafta i den bibelske bodskapen, som stadig maktar å fylle oss menneske med håp. For om eg skal nemne ein einaste ting eg sit att med i møte med alt bibelstoffet, blir det denne enkle, men radikale tanken: Livet er sterkare enn døden.

Ein grunnleggande tanke med denne boka har vore å ha ei open tilnærming til bibelstoffet. Frå den oldkyrkjelege tradisjonen til den nyaste bibelforskinga finst det ulike innsikter som kan kaste lys over dei innhaldsrike tekstane. Eg skriv ikkje som representant for ei bestemt teologisk retning.

Samtidig har det vore nødvendig med ein god porsjon pågangsmot for å kunne skrive ei slik bok om Bibelen. Alle i overkant konservative eller liberale tolkingar, alle fromme, frekke eller opprørande kommentarar, må eg sjølv ta ansvaret for. Elles søker eg først og fremst å peike mot bibeltekstane og diskusjonane rundt dei. Sjølv er eg berre ein av mange lesarar i møte med Bibelen, ei bok vi aldri blir ferdige med, verken som samfunn eller som enkeltindivid.

Gjennom Bibelen kjem vi tett på korleis det er å vere eit jordisk menneske under himmelen. Det handlar om død og liv. Det handlar om å tvile, feile og snuble. Det handlar om å be om tilgiving, og klare å reise seg igjen. Det handlar om å elske, håpe og tru.

Bibelen er både verdslitteratur og heilag skrift, den mest utbreidde boka på jordkloden. Røff guide til Bibelen er ei starthjelp til å komme seg gjennom dette gudsinspirerte gigaverket. Det er eit danningsprosjekt i seg sjølv.

Alf Kjetil Walgermo

